
ᑰᑦᔪᐊᖅ  

 ᐅᓪᓛᓯᐊᒃᑯᑦ.  ᐊᑯᓂᐅᓪᓗᐊᖏᑦᑐᖅ  ᐅᖄᒍᒪᕗᖓ  ᕿᑦᓯᓗᖓ  ᐃᓘᓐᓈᓂᒃ  ᑕᑯᒍᑎᒥᒃ
ᐱᒻᒪᕆᐅᓂᕐᐹᑦ ᑲᒪᒍᑕᐅᔪᑦ ᐃᓚᖏᓐᓂᒃ DGO ᐊᓪᓚᕕᖓᑕ ᐱᓇᓱᖃᑎᖃᕈᑎᒋᕙᑦᑕᖏᓐᓂᒃ
ᐱᓇᓱᕝᕕᑎᓐᓂᒃ  ᑲᔪᓯᑎᑦᓯᖃᑎᒋᑦᓱᒋᑦ  ᑎᓕᔭᐅᒪᒍᑎᓂᒃ  ᐊᒻᒪᓗ  ᑐᕌᕐᑕᐅᒋᐊᓕᓐᓂᒃ  ᐊᒻᒪᓗ
ᑲᔪᓯᑎᑦᓯᖃᑎᒋᑦᓱᒋᑦ EC-ᑯᑦ RC-ᓗ ᐱᓇᓱᑦᑕᐅᖁᔭᖏᓐᓂᒃ KRG-ᑯᓄᑦ. ᑐᑭᒧᐊᑦᑎᓯᔨᕗᑦ
ᑐᑭᓯᓐᓇᕈᑎᒋᐊᓪᓚᓂᒃ  ᙯᕐᓯᖃᑦᑕᓚᖓᔪᑦ  ᑕᑯᑎᑦᓯᓕᕐᐸᑕ  ᐱᓇᓱᑦᑕᕕᓂᕐᓂᒃ
ᑐᓴᕐᑎᓯᒍᑎᓂᒃ.

 DGO  ᐊᓪᓚᕕᖓ  ᓱᓕ  ᐱᓇᓱᖃᑎᖃᑦᓯᐊᑐᖅ  ᑐᑭᒧᐊᑦᑎᓯᔨᓂᒃ  ᐊᒻᒪᓗ  ᐃᑦᓯᕙᐅᑕᐅᑦᓱᓂ
ᑐᑭᒧᐊᑦᑎᓯᔩᑦ  ᑲᑎᒪᓂᖏᓐᓄᑦ  ᓱᕐᖁᐃᕈᑕᐅᑎᓪᓗᒍ  ᐱᓇᓱᕝᕖᑦ  ᐊᖑᒪᑦᓯᓂᖓᓂᒃ
ᓱᔪᖃᓕᕐᓂᖓᓂᒃ  ᐊᒻᒪᓗ  ᑐᑭᒧᐊᒍᑎᑦᓯᐊᓂᕗᓐᓂᒃ  ᐱᒐᓱᐊᕐᓂᑎᒍᑦ  ᑐᕌᕐᑕᑎᓐᓂᒃ  ᐊᒻᒪᓗ
ᑎᓕᔭᐅᒪᒍᑎᑦᑎᓂᒃ.

 ᐱᕙᓪᓕᕆᐊᕐᑎᓯᓯᒪᔪᒍᑦ  ᐱᓇᓱᑦᑎᓯᐅᕐᓂᑯᑦ  ᐱᐅᓯᑦᑎᓂᒃ  ᓄᓱᑦᓯᖃᑦᑕᕈᒪᒧᑦ  ᐱᐅᔪᓂᒃ
ᐱᓇᓱᑦᑎᓴᓂᒃ.  ᐅᖃᕐᑕᐅᓲᖑᕗᖅ  ᐊᓐᓀᑌᓕᒪᓂᖅ  ᐱᓇᓱᑦᑎᓂᒃ  ᑌᒫᓪᓗᐊᓭᓐᓇᖅ
ᐱᒻᒪᕆᐅᒋᐊᖓᓂᒃ  ᐱᒻᒪᕆᐅᓂᕐᓴᐅᖏᑐᐊᕈᓂ  ᐊᓪᓛᑦ  ᐱᓇᓱᑦᑎᓯᐅᕐᓂᒥᒃ.
ᕿᒥᕐᕈᖏᓐᓇᓲᖑᔪᒍᑦ  ᖃᓄᖅ  ᐱᓇᓱᑦᑎᑎᓐᓂᒃ  ᐊᑦᓱᕈᕐᓱᑎᒃ  ᐅᕙᑦᑎᓂᒃ  ᐱᓇᓱᒍᑦᔨᔪᓂᒃ
ᐊᓐᓀᖏᑦᑑᒐᔭᕐᒪᖔᑦᑕ,  ᖁᕕᐊᓲᑎᒋᑦᓱᒍ  ᐱᓇᓱᑦᑎᑕ  ᐊᔪᐃᓐᓇᓱᑎᒃ  KRG-ᑯᓂ
ᐱᓇᓱᓐᓂᖏᓐᓂᒃ  ᐊᒻᒪᓗ  ᑲᑦᓱᙰᓐᓂᖏᓐᓂᒃ  ᐊᕐᕌᒍᑕᒫᕐᓯᐅᑎᒥᒃ  ᐱᓇᓱᑦᑏᑦ  ᐅᓪᓗᖓᓂᒃ
ᑲᔪᓯᑎᑦᓯᓛᕐᑐᒍᑦ  ᐅᓐᓄᓴᒃᑯᑦ  ᓯᑉᑎᒻᐱᕆ  19-ᒥ.  ᑕᒪᓐᓇ  ᑰᑦᔪᐊᒥᑐᐃᓇᖅ
ᖁᕕᐊᒍᑎᒋᓛᑦᔭᖏᑦᑕᕗᑦ  ᐊᑐᓛᕋᑦᑎᒍ  ᓄᓇᓕᓐᓂ  ᐃᓘᓐᓇᖏᓐᓂ  KRG-ᑯᓄᑦ
ᐱᓇᓱᑦᑎᖃᕐᕕᑎᓐᓂ.

 ᓇᑯᕐᓴᐳᖓ  ᑐᖕᖓᓱᑦᑎᓯᒋᐊᒥᒃ  ᒫᑭ  ᐳᑐᓕᒻᒥᒃ  RC-ᓄᑦ  ᐃᓚᐅᒋᐅᕐᑎᓗᒍ  ᐃᓂᒥᓂ  ᓄᑖᒥ
ᐳᕐᑐᓂᕐᓴᓂᒃ  ᐃᑲᔪᕐᑎᐅᓱᓂ  DGO  ᐊᓪᓚᕕᖓᓂ.  ᐊᓕᐊᓱᒃᑯᒍᑦ  ᓱᓇᒥᑦᓯᐊᑐᓂᒃ
ᐱᓇᓱᑦᑎᖃᓕᕋᑦᑕ  DGO-ᒥ  ᐃᑲᔪᕐᑐᓴᓂᒃ  EC-ᓂᒃ  ᐊᒻᒪᓗ  RC-ᓂᒃ  ᑲᔪᓯᑎᑦᓯᖃᑕᐅᓗᑎᒃ
ᐱᓇᓱᑦᑕᐅᖁᔭᖏᓐᓂᒃ  ᐊᒻᒪᓗ  ᓄᐃᑕᑦᓯᒥᓗᑎᒃ  ᐃᑲᔪᕐᓂᒥᒃ  ᑐᑭᒧᐊᑦᑎᓯᔨᑦᑎᓄᑦ
ᐊᐅᓚᑦᓯᓂᖏᑎᒍᑦ ᐱᓇᓱᕝᕕᖁᑎᑦᑎᓂᒃ.

 ᑖᓐᓇ  ᐅᑭᐊᖅ  ᑕᑯᓐᓇᓚᖓᔪᖅ  DGO  ᐊᓪᓚᕕᖓᑕ  ᐱᓇᓱᖃᑕᐅᓂᖓᓂᒃ
ᐱᓇᓱᑦᑎᓕᕆᓂᕐᒥᒃ  ᐱᓇᓱᑦᑎᑎᓐᓄᑦ  ᐊᒻᒪᓗ  ᑲᑐᑦᔨᖃᑎᒌᓐᓂᖓᓄᑦ  ᒪᑭᑦᓯᖃᑎᒋᓗᒋᑦ
ᐱᓇᓱᖃᑎᒌᓂᒃ  ᑲᑎᒪᔨᐊᐱᓐᓂᒃ  ᐋᕐᕿᓱᐃᓂᐊᕐᒪᑕ  ᓄᑖᒥᒃ  ᐊᑕᖏᕐᑐᑦ
ᐊᖏᖃᑎᒌᖃᑎᓕᐅᖃᑕᐅᑎᓪᓗᒋᑦ  ᐊᖏᖃᑎᒌᓐᓂᕗᓐᓂᒃ ᑲᑐᑦᔨᖃᑎᒌᓐᓂᓖᑦ ᐱᓇᓱᑦᑎᕗᑦ
ᐃᓚᒋᓗᒋᑦ.  ᐊᑐᕐᑕᕗᑦ  ᐊᖏᖃᑎᒌᒍᑎ  ᐃᓱᓕᓛᓕᕐᑐᖅ  ᑎᓯᒻᐱᕆᒥ,  ᐊᒻᒪᓗ  ᕿᓚᓈᑦᓱᑕ
ᐊᖏᖃᑎᒌᒐᓱᓚᖓᓂᑦᑎᓂᒃ  ᐱᔭᖃᕐᓂᐊᓗᑕ  ᐋᕐᕿᐅᑎᒍᑎᒥᒃ  ᓈᒻᒪᑐᒥᒃ  ᐱᓇᓱᑦᑎᑎᓐᓄᑦ,
ᑮᓇᐅᔭᑎᒍᑦ ᐃᓂᓪᓚᖓᐅᑎᑦᑕ ᐃᓗᐊᓃᑦᑎᓗᒍ ᐊᒻᒪᓗ ᐃᓘᓐᓇᑕ ᐱᔪᕆᐅᑎᒋᓂᐊᕐᑕᑎᓐᓂ. 

 ᐅᑭᐊᒥ  ᑕᒡᒐᓂ,  ᐱᓇᓱᐊᕈᓯᐅᓚᖓᔪᒥ  ᐱᒋᐊᕐᓗᒍ,  ᓯᑕᒪᐅᔪᕐᑐᓂᒃ  ᐃᓚᐅᔪᓂᒃ



ᐊᑐᕐᑐᓴᓕᐅᕐᓯᒪᔪᒍᑦ  ᐃᓕᓐᓂᐊᕈᑎᒥᒃ  ᐱᔪᓐᓇᐅᑎᑖᕈᑎᒥᒃ  ᐃᓄᓕᒫᓂᒃ  ᐊᐅᓚᑦᓯᔨᐅᓂᒃᑯᑦ
ᓯᕗᓕᕐᓂᑯᓪᓗ ᒪᑭᓪ ᓯᓚᑦᑐᓴᕐᕕᒥ. ᓇᑯᕐᒦᐳᖓ ᐱᓇᓱᑦᑎᓕᕆᓂᕐᒥᒃ ᐱᓇᓱᑦᑎᕗᓐᓂᒃ ᐊᒻᒪᓗ
KI-ᑯᓂᒃ  ᐅᕙᑦᑎᓂᒃ  ᐃᓇᑦᓯᓚᐅᔪᓂᖓᓄᑦ  ᒪᑐᐃᖕᖔᑐᓂᒃ  ᐃᓂᑖᕐᑎᓱᑎᒍᑦ  ᑕᒡᒐᓂ
ᐱᒋᐅᕐᓴᐅᑎᒥ.  ᐃᓇᖏᕐᑎᓴᓂᒃ  ᐸᕐᓇᕈᑎᑦᑎᓄᑦ  ᐃᓚᐅᑎᓪᓗᒍ,  ᓯᑕᒪᐅᔪᕐᑐᒋᐊᓪᓚᓂᒃ
ᐊᓯᖏᓐᓂᒃ ᐃᓚᐅᔪᓂᒃ ᐱᑕᖃᕐᑐᒍᑦ ᐅᖃᕐᓯᒪᔪᓂᒃ ᑖᑦᓱᒥᖓ ᐱᒋᐅᕐᓴᐅᑎᒥᒃ ᐊᑐᕈᒪᓂᕐᒥᓂᒃ
2026-ᒥ.

 DGO ᐊᓪᓚᕕᖓ ᐱᓇᓱᖃᑎᖃᒻᒪᕆᖏᓐᓇᑐᖅ ᑮᓇᐅᔭᓕᕆᔨᒥᒃ  ᐃᓘᓐᓇᖏᓐᓂᒃ 13-ᓂᒃ
ᐱᓇᓱᕝᕕᓂᒃ  ᑲᒪᖃᑎᒋᑦᓱᒍ  ᕿᒥᕐᕈᓂᕐᒥᒃ  ᐅᓪᓗᒥ  ᑎᓕᔭᐅᒪᒍᑎᑦᑎᓂᒃ  ᐊᒻᒪᓗ  ᑐᕌᒐᑦᑎᓂᒃ,
ᐱᒋᐊᕐᓯᒪᓕᕐᓱᑕᓗ  ᐊᑐᐃᓐᓇᕈᑦᑎᕆᓂᕐᒥᒃ  ᐊᓪᓚᓂᒃ  ᑐᕌᒐᑦᓴᓂᒃ  ᐃᒻᒪᖃᐅᑦᓵᕈᑎᓕᓐᓂᒃ.
ᑐᕌᒐᑦᓭᑦ  ᐋᕐᕿᓱᕐᑕᐅᒍᑎᖏᑦ  ᑲᔪᓯᑦᓯᐊᓕᕐᑐᑦ  ᐋᕐᕿᒋᐊᕈᑎᖏᑦᑕ  ᑐᖓᓕᖏᑦ
ᐱᑦᔪᑎᒋᑦᓱᒋᑦ.

 DGO  ᐊᓪᓚᕕᖓ  ᐅᖃᖃᑎᖃᓚᐅᔪᔪᖅ  ᑯᐯᒃᑯᑦ  ᑲᕙᒪᖓᓂᒃ  ᐊᖏᖃᑎᒌᒍᑎᓂᒃ
ᐊᖏᖃᑎᒌᒐᓱᐊᕐᓂᐅᓚᖓᔪᑦ  ᐱᑦᔪᑎᒋᑦᓱᒋᑦ.  ᖃᒻᒥᑯᑦ  ᐱᓇᓱᑦᑎᓯᓚᐅᔪᔪᒍᑦ  ᓯᓚᑎᒥ
ᐱᖁᔭᓕᕆᔩᑦ  ᑎᒥᖓᓂᒃ  ᐃᑲᔪᕐᓂᐊᒪᑕ  KRG-ᑯᑦ  ᐊᑐᐃᓐᓇᕈᑦᑎᑎᓪᓗᒋᑦ
ᐊᖏᖃᑎᖃᕋᓱᐊᕐᓂᓴᒥᓄᑦ ᐊᒻᒪᓗ ᐱᓇᓱᖃᑎᖃᑦᓯᐊᖏᓐᓇᓂᐊᕋᑦᑕ ᐱᓇᓱᖃᑎᓪᓚᕆᑦᑎᓂᒃ
ᒪᑭᕝᕕᒥᒃ.

 DGO  ᐊᓪᓚᕕᖓ  ᐃᓚᐅᖃᑕᐅᓚᐅᔪᔪᖅ  ᐳᕐᑐᓂᕐᓴᑎᓐᓄᑦ  ᐊᒻᒪᓗ  ᒪᑭᕝᕕᐅᑉ
ᐳᕐᑐᓂᕐᓴᖏᓐᓄᑦ  ᖃᒻᒥᑯᑦ  ᓯᕗᓕᕐᑏᑦ  ᑲᑎᒪᓂᖓᓂ  ᒪᓐᑐᔨᐊᓪᒥ  ᐊᐅᒡᒍᔅᑎ  19-20
ᐅᓪᓗᖏᓐᓂ.  KRG-ᑯᑦ  ᓯᕗᓕᕈᑎᒥᒃ  ᐃᓚᐅᖃᓂᖃᕐᖁᑦ  ᐱᓇᓱᖃᑎᖃᕐᓂᒧᑦ  ᓯᕗᓕᕐᑎᓂᒃ
ᒪᑭᑎᕆᖃᑎᒋᑦᓱᒋᑦ  ᑲᑎᒪᐅᑎᑦᓴᓂᒃ  ᐊᒻᒪᓗ  ᐊᐅᓪᓚᕈᑎᓕᐅᕐᓂᒐᓚᓐᓂᒃ  ᐃᓕᖓᔪᓂᒃ
ᑖᑦᓱᒧᖓ ᐊᕐᕌᒎᒃ ᒪᕐᕈᑕᒫᑦ ᑲᑎᒪᓂᕐᒧᑦ. ᑕᒡᒐᓂ ᐱᕕᖃᕐᓂᕋᓂ ᓇᑯᕐᒦᕈᒪᕗᖓ ᑫ ᔮᖕᑯᒥᒃ,
ᐳᕐᑐᓂᕐᓭᑦ/ᓂᕈᐊᕐᑕᐅᒪᔪᐃᑦ  ᐃᓱᒪᓕᐅᕐᑎᖓᓂᒃ  ᑲᒪᓚᐅᔪᓂᖓᓄᑦ  ᑲᒪᒋᒋᐊᓕᓕᒫᓂᒃ
ᐁᑉᐸᖃᕐᓱᓂ ᐱᖁᔭᓕᕆᓂᕐᒥᒃ ᑐᑭᒧᐊᑦᑎᓯᔨᑦᑎᓂᒃ, ᔪᐋᓐ ᕗᐊᕐᑌᓐ ᐊᒻᒪᓗ ᑐᓴᕈᑎᓕᕆᓂᕐᒥᒃ
ᑐᑭᒧᐊᑦᑎᓯᔨᑦᑎᓂᒃ  ᑎᐊᓂᔅ  ᐋᐸᑦ  ᐋᕐᕿᓱᐃᑦᓱᑎᒃ  ᐱᒻᒪᕆᐅᑎᓂᒃ  ᐅᖄᒋᐊᕐᑐᑐᑦᓴᓂᒃ
ᓯᕗᓕᕐᑏᑦ  ᑲᑎᒪᓂᖓᓂ.  ᐃᓚᖃᕐᓱᓂ  ᐳᕐᑐᓂᕐᓴᓂᒃ  ᓯᕗᓕᕐᑎᓂᒃ  BEI-ᑯᓂ,
ᓂᕈᐊᕐᓂᓕᕆᔨᓂᓪᓗ  ᑳᓇᑕᒥ  ᐊᒻᒪᓗ  ᐃᕐᖃᑐᐃᔨᒻᒪᕆᓐᓂᒃ  ᑐᕌᕐᓇᓚᐅᔪᔪᖅ
ᐱᕙᓪᓕᓇᕐᑐᒪᕆᒻᒥᒃ ᐅᖄᖃᑎᖃᕐᓂᒧᑦ ᓯᕗᓕᕐᑎᓂᒃ ᑖᒃᑯᓈᓂ ᐅᓪᓘᓂ ᒪᕐᕉᓂ ᑲᑎᒪᒍᑎᑦᑎᓂ.
ᐅᖃᕐᑐᓴᐅᒻᒥᔪᖓ ᑲᑎᒪᑦᓯᓂᕋᓂ ᐳᕐᑐᓂᕐᓴᓂᒃ ᑯᐯᒃᑯᑦ  ᐊᖓᔪᕐᖃᐅᑎᒐᓚᖏᓐᓂᒃ ᑌᒃᑯᐊ
ᐅᖃᓚᐅᔪᓂᖓᓂᒃ  ᐅᐱᒋᔭᖃᕐᓂᒥᓂᒃ  KRG-ᑯᓂᒃ  ᐋᕐᕿᓱᐃᓯᒪᓂᖓᓄᑦ  ᑖᑦᓱᒥᖓ
ᑲᑎᒪᓂᕐᒥᒃ  ᐊᒻᒪᓗ  ᐅᖃᓚᐅᔪᓂᖓᓂᒃ  ᑕᒪᓐᓇ  ᐊᑐᕐᑐᒪᕆᐅᑦᓱᓂ  ᐅᖃᕐᕕᓴᑦᓯᐊᖑᒋᐊᖓ
ᑐᓴᕐᕕᒋᖃᑦᑕᓗᒍ ᓇᒻᒥᓂᖅ ᓄᓇᕕᒻᒥ ᓯᕗᓕᕐᑏᑦ ᐃᓱᓘᑎᖏᓐᓂᒃ.

 DGO ᐊᓪᓚᕕᖓ ᐊᕐᕌᒎᑉ  ᕿᑎᕐᖃᓵᖓᓂ ᑕᒫᑦ  ᑲᑎᓯᖃᑦᑕᖏᓐᓇᑐᖅ ᑮᓇᐅᔭᓕᕆᔨᒥᒃ,
ᐱᓇᓱᑦᑎᓕᕆᔨᓂᒃ  ᐊᒻᒪᓗ  ᐱᓇᓱᕝᕕᓂᒃ  ᑐᑭᒧᐊᑦᑎᓯᔨᓂᒃ  ᑌᒣᒋᐊᖃᕐᓂᖅ  ᒪᓕᑦᓱᒍ
ᐅᖄᖃᑎᒋᕙᑦᓱᒋᑦ ᓯᕗᓂᑦᓴᓕᐅᕈᑎᓂᒃ KRG-ᑯᑦ ᐱᓇᓱᓐᓂᖓᑕ ᓯᕗᓪᓕᐅᑎᒋᐊᓕᖏᓐᓂᒃ.

 KRG-ᑯᑦ ᑯᐯᒃᑯᑦ ᑲᕙᒪᖓᓄᑦ ᑐᓂᔨᓯᒪᔪᑦ ᐋᕐᕿᒋᐊᕈᑎᓂᒃ ᑕᒐᑦᓴᐅᑎᒋᒃ ᐃᑉᐱᒋᒋᐊᓕᖏᓐᓂᒃ,
ᐅᖃᕐᓗᒋᑦ  ᑲᒪᔪᓂᒃ  ᐊᓯᑦᔨᕈᑎᓂᒃ  ᐱᖁᑎᑖᕐᓂᒧᑦ  ᐊᒻᒪᓗ  ᓄᓇᓕᓕᒫᓄᑦ  ᑲᑎᒪᔩᑦ
ᐊᑭᓕᕐᑐᑕᐅᓂᖏᓐᓄᑦ. ᖃᒻᒥᑯᑦ ᑲᑎᓯᓚᐅᔪᔪᒍᑦ ᑐᕐᖃᑕᕐᕕᐅᑉ ᑐᖓᓕᐊᓂᒃ ᐊᒻᒪᓗ ᐱᓇᓱᑦᑎᓄᑦ
ᐊᖓᔪᕐᖄᒥᒃ  MAMH-ᑯᓐᓂ,  ᓱᕐᖁᐃᕆᐊᕐᓱᑕ  ᑕᒪᑐᒪ  ᐃᓕᔭᐅᓂᖓᓂᒃ  ᐱᖁᔭᓕᐅᕐᑏᑦ
ᑲᑎᒪᐅᑎᑦᓴᖏᓐᓄᑦ  ᐱᑦᓴᐅᑎᒋᒍᓐᓇᓂᓕᒫᖓᓄᑦ.  ᑯᐯᒃᑯᑦ  ᑲᕙᒪᖓ  ᖃᐅᔨᒪᔪᖅ  ᑕᒪᓐᓇ
ᐅᐃᒪᓇᕆᐊᖓ KRG-ᑯᓄᑦ, ᐊᒻᒪᓗ ᐅᖃᖃᑎᒋᖏᓐᓇᓚᖓᑦᓱᑎᒍ ᐳᕐᑐᓂᕐᓴᓂ ᐊᐅᓚᑦᓯᔨᖏᓐᓂ
ᑯᐯᒃᑯᑦ ᑲᕙᒪᖓᑕ ᑕᒪᓐᓇ ᑲᒪᒋᔭᐅᔪᖅ ᓯᕗᒧᐊᕐᑎᒐᓱᐊᕐᓗᒍ.



 DGO ᐊᓪᓚᕕᖓ ᐱᓇᓱᖃᑎᖃᓪᓚᕆᓚᐅᕐᑐᖅ ᐊᑦᔨᐅᖏᑦᑐᒥᒃ ᖃᐅᔨᒪᔨᒥᓂᒃ, ᐊᑎᐊᓪ ᔮᓴ
ᐊᒻᒪᓗ  ᐱᓕᑉ  ᐳᐊᕓᓐ,  ᑐᑭᒧᐊᑦᑎᓯᔨᒥᒃ  MAMH-ᑯᓐᓂ,  ᐊᕐᕌᒎᒃ  ᒪᕐᕈᑕᒫᑦ
ᑲᑎᒪᖃᑦᑕᖁᔨᑎᓪᓗᑕ  ᑐᑭᒧᐊᑎᓯᔨᑦᑎᓂᒃ  ᐊᒻᒪᓗ  ᑯᐯᒃᑯᑦ  ᑲᕙᒪᖓᓂ  ᐊᖓᔪᕐᖃᐅᑎᓂᒃ
ᐅᖄᒍᑎᖃᕐᐸᓗᑕ ᐃᓱᐃᓗᑕᕐᓂᒃ ᐊᒻᒪᓗ ᐱᐅᓯᕆᓗᒋᑦ ᐱᐅᓂᕐᐹᓂᒃ. ᑲᑎᒪᓂᖅ ᓯᕗᓪᓕᐹᖅ
ᐊᑐᓚᐅᔪᔪᖅ  ᑯᐯᒃ  ᓯᑎᒥ  ᔫᓂ  13-ᒥ,  ᐊᒻᒪᓗ  ᑭᖑᓪᓕᒥᒃ  ᑲᑎᒪᓂᕗᑦ  ᐸᕐᓇᓯᒪᑦᓱᓂ
ᐊᑐᓛᕐᑎᓗᒍ ᑎᓯᒻᐱᕆᐅᑉ  ᐱᒋᐊᕐᓂᖓᓂ ᑰᑦᔪᐊᒥ.  ᑲᑎᒪᓂᖅ ᐱᕙᓪᓕᓇᓪᓚᕆᐅᓚᐅᔪᔪᖅ,
ᑐᑭᒧᐊᑦᑎᓯᔨᕗᓪᓗ ᐃᓘᓐᓇᑎᒃ  ᐊᖑᒻᒪᑎᑎᑦᓯᓚᐅᔪᑦᓱᑎᒃ  ᐱᓇᓱᑦᑕᐅᔪᑦ  ᐃᓚᖏᑦᑕ  ᐊᒻᒪᓗ
ᐃᓱᐃᓗᑌ  ᒥᑦᓵᓄᑦ  ᐱᓇᓱᕝᕕᖏᑦᑕ  ᐊᐳᐊᔭᖏᓐᓂᒃ.  ᑖᓐᓇ  ᐅᖃᖃᑎᒌᖃᑦᑕᓂᖅ
ᐊᕐᖁᑎᑦᓯᐊᒪᕆᐅᕗᖅ  ᒪᑭᑕᑦᓯᐅᑎᒋᓗᒍ  ᓴᓇᒋᐊᓪᓚᒍᑎᒋᓗᒍᓗ  ᑲᒪᒋᐅᑎᓂᕐᒥᒃ  ᐊᑯᓐᓂᒥ
ᐳᕐᑐᓂᕐᓴᓄᑦ ᐊᖓᔪᕐᖃᐅᑎᒐᓚᓐᓄᑦ KRG-ᑯᓂ ᐊᒻᒪᓗ ᑯᐯᒃᑯᑦ ᑲᕙᒪᖓᓂ.

 DGO ᐊᓪᓚᕕᖓ ᐃᓚᐅᕕᖃᖏᓐᓇᑐᖅ ᓯᕗᓂᓕᐅᕐᓯᒪᑦᓱᓂ ᐱᓇᓱᖃᑎᒌᒍᑎᓄᑦ ᓄᓇᕕᐅᑉ
ᐃᓗᐊᓂ ᐊᑦᔨᒌᖕᖏᑐᓂ ᑲᑎᒪᔨᐊᐱᓐᓂ ᐊᒻᒪᓗ ᑲᑎᒪᑦᓯᖏᓐᓇᓲᖑᕗᖅ ᒪᑭᕝᕕᒥᒃ, NHB-ᒥᒃ,
ᐊᓯᖏᓐᓂᓗ ᑌᒣᒋᐊᖃᕐᓂᖓ ᒪᓕᑦᓱᒍ ᐊᒻᒪᓗ ᐱᑦᔪᑎᖃᕐᑎᓗᒍ ᓇᐅᓪᓗᑯᓂᒃ ᐃᓱᐃᓗᑕᕐᓂᒃ
ᐃᑲᔪᕐᑎᒌᓐᓂᒥᒃ ᐊᑐᕆᐊᖃᕐᓇᑐᓂᒃ ᓄᓇᕕᐅᑉ ᑎᒥᖁᑎᖏᑦᑕ ᐃᒻᒧᐊᓂ.

 DGO  ᐊᓪᓚᕕᖓ  ᐊᒻᒪᓗ KRG-ᑯᑦ  ᑐᑭᒧᐊᑦᑎᓯᔨᖏᑦ ᐃᓚᐅᖃᑕᐅᔪᑦ  ᑲᔪᓯᔪᒥ
ᑲᖕᖑᓇᕿᐅᑎᒥ  ᖃᒻᒥᑯᑦ  ᐃᒪᐅᑉ  ᐅᐃᒪᓇᕐᑐᑰᕈᑕᐅᓚᐅᔪᓂᖓᓂᒃ  ᐳᕕᕐᓂᑐᒥ  ᑕᒪᓐᓇ
ᐅᖄᒍᑎᒋᑦᓱᒍ  ᓂᒫᓪᓚᕈᑎᓂᒃ  ᐊᒻᒪᓗ  ᓱᒋᐊᕈᑎᓂᒃ  KRG-ᑯᑦ  ᐊᑐᓚᐅᔪᔭᖏᓐᓂᒃ  ᑌᑦᓱᒪᓂ
ᐊᑦᓱᕈᕐᓇᕉᑕᕆᓂᖓᓂ. ᖃᓄᓕᒫᖅ ᐃᑲᔪᕐᑐᑐᒍᑦ ᑕᒪᑐᒥᖓ ᑲᖕᖑᓇᕿᐅᑎᒥᒃ ᒪᑐᐃᖕᖔᓱᑕᓗ
ᖃᓄᑐᐃᓐᓇᖅ  ᐃᓱᒪᓕᐅᕈᑎᓄᑦ  ᓯᕗᓂᑦᑎᓂ  ᐱᐅᓯᒋᐊᕈᑕᐅᒐᔭᕐᑐᓂᒃ  ᑎᒥᐅᔫᑦᓱᑕ  ᖃᓄᖅ
ᐃᑲᔪᕐᓂᑎᓐᓄᑦ ᓄᓇᓕᓐᓂᒃ ᐅᐃᒪᓇᕐᑐᖃᕐᑎᓗᒍ. ᓂᕆᐅᑦᑖᐳᒍᑦ ᕿᒥᕐᕈᓂᑦᓴᑎᓐᓂᒃ ᑭᖑᓪᓕᐹᓂᒃ
ᑐᓴᕐᑎᒍᑎᓂᒃ ᓄᐃᑕᐅᓕᕐᐸᑕ ᓯᐊᕈᒋᐊᖅ ᐅᑭᐊᒥ ᑕᒡᒐᓂ. 

 DGO  ᐊᓪᓚᕕᖓ  ᐱᒋᐊᕐᑎᓯᓯᒪᔪᖅ  ᑌᒪᖕᖓᓕᒫᖅ  ᕿᒥᕐᕈᖃᑦᑕᓂᕐᒥᒃ  ᐱᓇᓱᕝᕕᓕᒫᓂᒃ
ᑕᑯᓇᓱᓪᓗᓂ ᐱᐅᓯᕆᓗᒋᑦ ᐱᐅᓂᕐᐹᓂᒃ ᐊᒻᒪᓗ ᐃᓱᐃᓗᑕᕐᓂᒃ ᐊᒻᒪᓗ ᐱᑕᖃᖕᖏᓗᐊᕈᑎᓂᒃ
ᐃᑉᐱᒋᔭᕆᐊᓕᓐᓂᒃ  ᓱᕐᖁᐃᓚᖓᓗᓂ  ᐱᑦᓯᐊᑐᒥᒃ  ᐱᓂᐊᕈᑎᓂᒃ  ᐊᒻᒪᓗ  ᐱᒍᑦᔨᒍᑎᓂᒃ
ᑐᓂᔨᖃᑦᑕᓂᕐᒥᒃ.  ᐳᕐᑐᓂᕐᓴᑎᓐᓄᑦ  ᐊᔭᐅᕐᑕᖏᓐᓇᓲᖑᕗᒍᑦ  ᕿᓂᖁᔭᐅᑦᓱᑕ
ᐱᕙᓪᓕᕆᐊᕈᑎᑦᓴᓂᒃ,  ᐱᓇᓱᖃᑎᒌᑦᓯᐊᖁᔭᐅᑦᓱᑕ  ᑎᒥᑦᑕ  ᐃᓗᐊᓂ ᐊᒻᒪᓗ ᓴᓇᖁᔭᐅᑦᓱᑕ
ᓯᓚᑎᒥ  ᑲᒪᒋᐅᑎᓂᑦᑎᓂᒃ  ᒪᑭᕝᕕᑯᓐᓂ  ᐊᒻᒪᓗ  ᐊᒥᓱᐊᓗᓐᓂ  ᐊᓯᖏᓐᓂ  ᐃᑲᔪᕐᑎᒌᑦᓱᑕ
ᐱᓇᓱᖃᑎᒋᓲᑦᑎᓂ ᓄᓇᕕᒻᒥ. ᑎᒥᑦᑕ ᐃᓗᐊᓂ ᕿᒥᕐᕈᖃᒻᒥᐅᔪᒍᑦ ᑐᓴᕈᑎᓕᕆᓂᕐᒥᒃ ᐊᒻᒪᓗ
ᐃᓄᐃᑦ ᓴᑑᒪᐅᑎᖏᓐᓂᒃ ᐱᓇᓱᕝᕕᑎᓐᓂᒃ ᐊᒻᒪᓗ ᐅᓪᓗᒥ ᕿᒥᕐᕈᓕᕐᒥᓱᑕ ᓄᓇᕕᒻᒥ ᐳᓖᓯᓄᑦ
ᐱᒍᑦᔨᔨᑦᑎᓂᒃ.

 DGO  ᐊᓪᓚᕕᖓ  ᐊᑯᓓᑦᑐᒥᒃ  ᐅᖃᖃᑎᖃᓲᖑᒻᒥᔪᖅ  ᒪᑭᕝᕕᒥᒃ  ᐃᓄᓕᒫᑦ
ᓴᑑᒪᐅᑎᖏᓐᓄᑦ/ᐊᑦᑕᓇᖕᖏᓂᖓᓄᑦ  ᑲᑎᒪᔨᐊᐱᑦᑎᒍᑦ  ᑖᒃᑯᐊ  ᐃᑦᓯᕙᐅᑕᖃᕐᒪᑕ
ᐁᑉᐸᕇᓐᓂᒃ ᐱᓯᒪᔫᓐᓂᒃ ᑎᒦᒃ ᑕᒪᖏᓐᓂᒃ.

 ᐱᕕᖃᑦᓴᓂᕋᓂ  ᐅᖃᕈᒪᕗᖓ  ᐅᕙᑦᑎᒍᑦ  ᐳᕐᑐᓂᕐᓴᓕᒫᑦ  ᐊᐅᓚᑦᓯᔨᐅᓂᕐᒥᒃ  ᐱᓇᓱᖃᑎᒌᑦ,
ᐱᒋᐊᕐᓱᒍ  DGO-ᒥᒃ,  ᖃᓗᑦᓱᒋᑦ  ᑐᑭᒧᐊᑦᑎᓯᔨᕗᑦ  ᐊᒻᒪᓗ  ᑐᑭᒧᐊᑦᑎᓯᔨᒧᑦ  ᐃᑲᔪᕐᑏᑦ
ᐃᓘᓐᓇᑎᒃ ᓄᓇᕕᒻᒥ ᐱᓇᓱᕝᕕᖃᕐᓂᖓᓂᒃ. NPS-ᑯᓂᒃ ᐊᐅᓚᑦᓯᔨᐅᓂᕐᒥᒃ ᐱᓇᓱᑦᑎᖁᑎᕗᑦ
ᓅᓛᓕᕐᒥᔪᑦ ᓄᓇᕕᒻᒧᑦ ᐅᑭᐊᑦᓴᖅ ᒪᓕᓪᓗᑎᒃ ᑎᓕᔭᐅᒍᑎᒥᓂᒃ EC-ᓄᑦ ᐊᒻᒪᓗ DGO-ᒧᑦ.
ᐱᒻᒪᕆᐅᕗᖅ ᐳᕐᑐᓂᕐᓭᑦ ᐊᐅᓚᑦᓯᔨᖁᑎᕗᑦ ᓄᓇᕕᒻᒦᐸᑕ ᑐᓴᖃᑦᑕᓂᐊᕋᒥᒃ ᑕᑯᖃᑦᑕᓗᑎᓪᓗ
ᓇᒻᒥᓂᖅ  ᐃᓱᐃᓗᑕᕐᓂᒃ  ᓄᓇᓕᓐᓂ  ᐱᓇᓱᕝᕕᓄᑦ  ᐊᒻᒪᓗ  ᓄᓇᓖᑦ  ᐱᒍᑦᔭᖏᑦᑕ
ᐊᐳᐊᔭᖏᓐᓂᒃ. 



 ᖃᐅᑉᐸᑦ  ᑐᓵᓛᕐᑐᓯ  ᓂᕈᐊᕐᓂᓕᕆᔨᒃᑯᓂᒃ  ᑳᓇᑕᒥ  ᐅᖄᑎᓪᓗᒋᑦ  ᑭᖑᓪᓕᐹᑦ  ᓄᓇᕕᒻᒥ
ᑲᕙᒪᑐᖃᒃᑯᑦ  ᓂᕈᐊᕐᓂᕆᓚᐅᔪᔭᖏᑕ  ᒥᑦᓵᓄᑦ. KRG-ᑯᑦ  ᐱᓇᓱᖃᑎᖃᓪᓚᕆᓚᐅᕐᑐᑦ
ᓂᕈᐊᕐᓂᓕᕆᔨᓂᒃ  ᑳᓇᑕᒥ  ᓱᕐᖁᐃᕈᒪᒧᑦ  ᑕᒻᒪᕈᑕᐅᓚᐅᔪᔪᑦ  ᐊᑐᕆᐊᓪᓚᓛᖕᖏᓂᖓᓂᒃ
ᑭᖑᓪᓕᒥᒃ  ᓂᕈᐊᕐᓂᖃᓕᕐᒥᐸᑦ.  KRG-ᑯᑦ  ᐃᑲᔪᕐᓯᔨᐅᓂᕐᒥᒃ  ᐊᑐᕐᓂᖃᓚᐅᔪᔪᑦ
ᓂᕈᐊᕐᓂᓕᕆᔩᑦ  ᑳᓇᑕᒥ  ᓄᐃᑕᓚᕿᑎᑦᓱᒋᑦ  ᐊᒻᒪᓗ  ᓈᓚᒋᐊᕐᑎᓱᒋᑦ  ᓯᕗᓕᕐᑏᑦ
ᐃᓱᒫᓗᒋᔭᖏᓐᓂᒃ  ᖃᒻᒥᑯᑦ  ᓯᕗᓕᕐᑏᑦ  ᑲᑎᒪᓂᕆᓚᐅᔪᔭᖓᓂ,  ᐊᒻᒪᓗ  ᒪᓕᕋᑖᓚᐅᕐᒥᓱᑕ
ᓂᕈᐊᕐᓂᓕᕆᔨᓂᒃ  ᑳᓇᑕᒥ  ᓄᓇᓕᓐᓄᑦ  ᑐᓴᕆᐊᕐᑐᑎᓪᓗᒋᑦ  ᓇᒻᒥᓂᖅ  ᐃᓄᐃᑦ
ᐃᓱᒫᓗᒍᑎᖏᓐᓂᒃ  ᐱᑦᔪᑎᓕᓐᓂᒃ  ᑭᖑᓪᓕᐹᒥᒃ  ᓂᕈᐊᕐᓂᐅᓚᐅᔪᔪᓂᒃ.  ᙯᖁᓯᒪᒻᒥᔭᕗᑦ
ᐅᖄᒋᐊᕐᑐᖁᑦᓱᒋᑦ  ᓄᓇᓕᓕᒫᓄᑦ  ᑲᑎᒪᔨᑦᑎᓄᑦ  ᑐᓵᓗᑎᓪᓗ  ᓯᕗᓕᕐᑎᐅᓱᓯ
ᐃᓱᒫᓗᒋᔭᓯᓐᓂᑕᐅᖅ.

 ᐅᖃᕐᓗᖓ ᑌᒃᑯᓄᖓ ᓄᓇᓕᓕᒫᑦ ᑲᑎᒪᔨᖏᓐᓄᑦ ᑕᒫᓃᑦᑐᓄᑦ ᑰᑦᔪᐊᒥ,  ᐱᔪᓐᓇᓯᑦᓴᕈᑦᓯ,
ᑕᑯᓂᐊᕐᓗᓯ  ᙯᖁᕙᓯ  ᖃᒻᒥᖅ  ᓄᑕᐅᓯᑎᕐᓯᒪᔪᓄᑦ  ᐊᓪᓚᕕᑦᑎᓄᑦ  DGO-ᒥ.
ᐱᐅᒋᔭᐅᕙᓪᓛᖃᑦᑕᑐᒍᑦ  ᐊᒥᓱᕕᑦᓱᑕ  ᐊᒻᒪᓗ  ᑌᒣᑦᑐᒐᓚᓐᓂᒃ  ᐱᐅᓯᒋᐊᕈᑎᓂᒃ
ᑲᔪᓯᑎᑦᓯᖃᑦᑕᓚᖓᑦᓱᑕ  ᐊᓪᓚᕕᑦᑕ  ᐃᓘᓇᖓᓂ  ᐊᕐᕌᒍᓂ  ᙯᔪᓂ  ᐃᓚᐅᑎᓪᓗᒋᑦ
ᐃᓂᓪᓚᖓᐅᑎᒻᒪᕆᓐᓂᒃ ᐸᕐᓇᓯᒪᐅᑎᑦᑎᓄᑦ ᓯᕗᓕᕐᑕᐅᔪᒧᑦ ᐊᐅᓚᑦᓯᓂᕐᒥᒃ ᐱᓇᓱᕝᕕᑎᓐᓄᑦ.
ᑌᓗᒍ  ᓇᑯᕐᒦᕈᒪᔭᕋ  ᐊᒫᑦ  ᐊᓚᒥ,  ᐃᑲᔪᕐᑎ  ᑐᑭᒧᐊᑦᑎᓯᔨᒧᑦ  ᐱᑖᕐᑑᒪᕕᓕᕆᓂᕐᒥᒃ  ᐊᒻᒪᓗ
ᐊᐅᓚᑐᑦᓴᓕᕆᐅᑎᓂᒃ  ᐱᓇᓱᕝᕕᒥ  ᐊᒥᓱᕕᐊᓗᑦᓴᓱᓂ  ᐅᓐᓄᐊᕈᕋᑕᕐᓱᒍ  ᐱᓇᓱᐊᕈᓯᐅᓪᓗ
ᐃᓱᖏᓐᓂ  ᐱᓇᓱᖃᑦᑕᓚᐅᔪᓂᖓᓄᑦ  ᑐᑭᒧᐊᑦᑎᓯᑦᓱᓂ  ᓴᓇᔨᒥᒃ  ᑖᓐᓇ  ᐃᓂᒃ
ᐊᑐᐃᓐᓇᕈᒐᓱᐊᕐᓱᒍ  ᓄᓇᓕᓕᒫᓂ  ᑲᑎᒪᔨᑦᑕ  ᑲᑎᒪᓂᖓᓄᑦ  ᐱᓇᓱᐊᕈᓯᕐᒥ  ᑕᒡᒐᓂ.
ᓇᑯᕐᒦᑕᐅᖅ  ᒍᐊᑦᓴᓐ  ᕗᐊᕐᓃ,  ᐃᑲᔪᕐᑎ  ᑐᑭᒧᐊᑦᑎᓯᔨᒧᑦ  ᐃᓪᓗᔪᐊᑦ  ᒪᑭᑕᑎᑕᐅᓂᖓᓂᒃ
ᐊᒻᒪᓗ ᓱᓇᑐᐃᓐᓇᖃᐅᑎᒥ ᐱᓇᓱᑦᑏᑦ ᑖᒃᑯᐊᑕᐅᖅ ᐊᔪᐃᓐᓇᓱᑎᒃ ᐱᓇᓱᖃᑦᑕᓂᖓᓄᑦ. 

 DGO  ᐊᓪᓚᕕᖓ ᐃᓕᑕᕐᓯᒪᔪᖅ  ᓱᓕ  ᐊᑦᓱᕈᕐᓇᑐᓂᒃ  ᐊᒥᓱᓂᒃ  ᐱᓇᓱᐊᑦᓴᖃᕆᐊᖓᓂᒃ
ᓯᕗᓂᑦᑎᓂ,  ᐊᒻᒪᓗ  ᑌᒪᖕᖓᑦ  ᐱᕙᓪᓕᕆᐊᕐᕕᓴᖃᓲᖑᕗᖅ.  ᑌᒣᒐᓗᐊᕐᑎᓗᒍ  ᖁᓚᖕᖏᓚᖓ
ᐱᓇᓱᖃᑎᖃᑦᓯᐊᓗᑕ  RC-ᓂᒃ,  EC-ᓂᒃ  ᐊᒻᒪᓗ  ᐱᓇᓱᑦᑎᑎᓐᓂᒃ  ᓄᐃᑦᓯᖃᑦᑕᓂᐊᕐᓂᑎᓐᓂᒃ
ᐋᕐᕿᕈᑎᓂᒃ  ᐃᓱᐃᓗᑕᕐᓄᑦ  ᐃᓘᓐᓇᑎᓐᓂᒃ  ᓱᕐᕃᔪᓄᑦ  ᑲᔪᓯᑎᑦᓯᓂᑦᑎᓂ  ᐱᓂᐊᕈᑎᓂᒃ
ᐱᒍᑦᔨᒍᑎᓂᓪᓗ ᑕᕐᕋᒥ ᓄᓇᓕᓐᓂ. 

 ᐅᖃᐅᓯᒃᑲᓂᒃ  ᐃᓱᓕᑎᑦᓯᒍᒪᕗᖓ  ᐅᖃᕐᓗᖓ  ᖃᓄᑐᐃᓐᓇᖅ  ᐃᓱᐃᓗᑕᖃᕈᑦᓯ  ᑕᕐᕋᒥ
ᓄᓇᓕᓯᓐᓂ  KRG-ᑯᑦ  ᐃᑲᔪᕐᓂᖓᓂᒃ  ᐱᒍᑎᒋᒋᐊᓕᓯᓐᓂᒃ  ᐱᒻᒪᕆᐅᒻᒪᑦ  ᐃᓱᐃᓗᑌᑦ
ᐅᖃᕐᑕᐅᖃᑦᑕᐸᑕ KRG-ᑯᓄᑦ ᐳᕐᑐᓂᕐᓴᑎᓐᓂᒃ ᐊᒻᒪᓗ ᐱᓇᓱᕝᕕᑎᓐᓂ ᑐᑭᒧᐊᑦᑎᓯᔨᑦᑎᓂᒃ
ᖃᓄᐃᓘᖃᑎᖃᕈᓐᓂᐊᕋᑦᑕ  ᐊᒻᒪᓗ  ᑭᖑᕙᕈᓐᓀᓗᑕ  ᓂᒫᓪᓚᕈᓐᓇᓂᐊᕋᑦᑕ.  ᐃᓚᖓᓂᒃ
ᑕᒪᒃᑯᐊ  ᐃᓱᐃᓗᑌᑦ  KRG-ᑯᑦ  ᑎᓕᔭᐅᒪᓂᖓᑕ  ᑲᒪᔨᐅᓂᖓᑕᓗ  ᐅᖓᑖᓅᓲᖑᕗᑦ,
ᑌᒣᒐᓗᐊᕐᐸᑦ ᐊᑐᐃᓐᓇᐅᖏᓐᓇᐳᒍᑦ ᓱᓕ ᐱᑎᑦᓯᒍᓐᓇᓱᑕ ᐃᑲᔪᕐᓂᒥᒃ ᐱᓪᓗᑯᓕᕆᔪᑎᒍᓪᓗ
ᐃᓱᒪᓕᐅᕐᓂᒥᒃ.  ᐋᕐᕿᓱᐃᒍᓐᓇᐳᒍᑦ  ᑲᑎᒪᓂᕐᒥᒃ  ᐃᑦᓯᕙᐅᑕᑦᑎᓄᑦ,  ᐃᑦᓯᕙᐅᑕᐅᓪᓗ
ᑐᖓᓕᖓᓄᑦ, ᐳᕐᑐᓂᕐᓴᓄᑦ, ᑲᒪᔪᑦᓴᓄᑦ ᐱᓇᓱᕝᕕᓄᑦ ᐊᒻᒪᓗ NV-ᒧᑦ ᐃᓘᓐᓇᑕ ᓵᒦᓪᓗᑕ
ᐅᖄᒍᓐᓇᓂᐊᕋᑦᑕ  ᐃᓱᐃᓗᑕᐅᓕᕐᑐᒥᒃ  ᐊᒻᒪᓗ  ᐊᑕᐅᑦᓯᑯᑦ  ᕿᕐᕈᓯᓗᑕ  ᐃᓱᐊᕐᓂᖓᓄᑦ
ᐋᕐᕿᐅᑎᑦᓴᓂᒃ ᐊᒻᒪᓗ ᐱᓇᓱᑦᑕᐅᓂᖓᑕ ᐸᕐᓇᓯᒪᐅᑎᑦᓴᖓᓂᒃ. 

 ᐊᓕᐊᒃᑯᒍᑦ ᓄᐃᑕᑦᓯᓂᕐᒥᒃ ᐃᓱᒪᓕᐅᕐᓂᒥᒃ, ᐊᐅᓚᑦᓯᓂᕐᒥᓗ ᐊᒻᒪᓗ ᑲᒪᔨᐅᓂᕐᒥᒃ ᖃᐅᑕᒫᑦ
KRG-ᑯᓂ ᐱᓇᓱᓐᓂᑎᓐᓂᒃ ᐱᐅᓯᖃᕈᑎᒋᑦᓱᒍ ᖃᐅᔨᒪᓇᑦᓯᐊᑐᒥᒃ ᐊᒻᒪᓗ ᓵᑕᑦᓴᖃᕐᑎᓯᔪᒥᒃ
ᐊᒻᒪᓗ  ᐱᒻᒪᕆᐅᓂᕐᐸᐅᑎᓪᓗᒍ  ᑲᔪᓯᑎᑦᓯᔨᐅᓂᕐᒥᒃ  EC-ᑯᑦ  ᐊᒻᒪᓗ  RC-ᑯᑦ
ᐱᓇᓱᑦᑕᐅᖁᑦᓱᒋᑦ ᑎᓕᔨᒍᑎᖏᓐᓂᒃ ᐊᒻᒪᓗ ᑐᑭᑖᖏᓐᓂᒃ.


